
BIZNESNI TUGATISHNING 
YAKUNIY BOSQICHI: 
TASHKILIY-USLUBIY 
TA’MINOTINI 
TAKOMILLASHTIRISH
Davletov Ikram Raximberganovich
I.f.f.d. (PhD), Toshkent davlat iqtisodiyot universiteti Buxgalteriya hisobi 
kafedrasi dotsenti

Annotatsiya: Maqolada biznesni tugatishning yakuniy bosqichi tashkiliy-uslubiy ta’minotini takomillashtirish masalalari 
yoritilgan bo‘lib, unda yakuniy tugatish balansini tuzishning maqsadi va uning asosiy vazifalari, tugatilayotgan biznes 
bo‘yicha sof aktivlarni hisoblash hamda uni buxgalteriya hisobi schotlarida aks ettirish tartibi, taqsimlash dalolatnomasini 
tuzish masalalari o‘rganilgan. Shuningdek, kreditorlarnig talablarini qondarish ketma-ketligini hisobga olgan holda yakuniy 
tugatish balansini tuzish bo‘yicha tavsiyalar shakllantirilgan hamda yakuniy tugatish balansi shakli ishlab chiqilgan.

Kalit so‘zlar: biznesni tugatish, tugatish massasi, kreditorlar, sof aktivlar, majburiyatlar, yakuniy tugatish balansi.

Abstract: The article highlights issues of improving organizational and methodological support for the final stage of liqui-
dation of a business. Studied the purpose of drawing up the final liquidation balance sheet and its main tasks, the calcu-
lation of the net assets of a liquidated enterprise and the procedure for its reflection in the financial statements, and the 
preparation of a distribution act. Formed the recommendations for drawing up the final liquidation balance sheet, taking 
into account the order of satisfaction of creditors’ claims, and developed a form for the final liquidation balance sheet.

Key words: business liquidation, liquidation estate, creditors, net assets, liabilities, final liquidation balance.

Аннотация: В статье освещены вопросы совершенствования организационно-методического обеспечения заклю-
чительного этапа ликвидации предприятия. Изучены цель составления окончательного ликвидационного баланса 
и его основные задачи, расчет чистых активов ликвидируемого предприятия и порядок его отражения в бухгал-
терской отчетности, составление распределительного акта. Также были сформированы рекомендации по состав-
лению окончательного ликвидационного баланса с учетом очередности удовлетворения требований кредиторов, 
а также разработана форма окончательного ликвидационного баланса.

Ключевые слова: ликвидация бизнеса, ликвидационная масса, кредиторы, чистые активы, обязательства, 
конечный ликвидационный баланс.

K I R I S H  ( I N T R O D U C T I O N )
Erkin raqobatga asoslangan iqtisodiy makonda faoliyat yuritayotgan biznes o‘zining iqtisodiy rivojlanish 

siklining turli bosqichlarida tashkiliy, moliyaviy va boshqa qiyinchiliklarga duch kelishi hamda buning natijasida 
o‘z faoliyatini tugatishi mumkin. Bu holatda qarzdor-korxona va kreditorlar harakatlarini muvofiqlashtirish davlat 
tomonidan bu jarayonlarni nazorat qilish bo‘yicha iqtisodiy-huquqiy mexanizmlarni yaratishga ehtiyoj tug‘iladi. 
Shu sababli mamlakatimizda biznesni tugatish jarayonlarini tartibga soluvchi bir qator qonun va qonun osti 
normativ-huquqiy hujjatlari ishlab chiqilgan. Lekin shularga qaramasdan, yuridik shaxslarni tugatish jarayoni-
lari ko‘plab mol-mulk, egalik huquqi, debitorlik va kreditorlik qarzlar, xususan kreditorlar talablarini qondirish 
va nihoyat, yakuniy tugatish balansini tuzish bilan bog‘liq muammolar uchramoqda. Mazkur maqolada ushbu 
masalalarning tashkiliy-uslubiy yechimlariga yondashuvlarimizni taqdim etamiz.

S. S. Azimovning ilmiy ishlarida O‘zbekiston Respublikasida korxonalar bankrotligi jarayonida uchraydigan 
muammolar tahlil qilinib, ushbu kamchiliklarni bartaraf qilish maqsadida O‘zbekiston Respublikasi Fuqarolik 
kodeksi hamda boshqa normativ-huquqiy hujjatlarga o‘zgartirishlar kiritish bo‘yicha takliflar qilingan [4, 5].

K. S.  Islamovning ishlarida to‘lovga qobiliyatsizlik, uning kelib chiqishi, to‘lovga qobiliyatsizlikni amalga 
oshirish elementlari, soliq qarzini undirishda da’vo qilish muddatini o‘zgartirish zarurligi, sun’iy qarz va undirilishi 
umidsiz bo‘lgan soliq qarzini hisobdan chiqarish masalflari tadqiq qilingan [6].

M E T O D L A R  ( M E T H O D S )
Tadqiqot jarayonida umumiy metodologik asos sifati dialektika, umumilmiy metodlardan: ilmiy tafakkur, 

analiz va sintez, induksiya va deduksiya, abstrakt-mantiqiy fikrlash, analogiya, qiyoslash kabi nazariy metodlar; 
kuzatish, taqqoslash, matematik va iqtisodiy-statistik, shaklan ifodalash kabi empirik metodlar, shuningdek, 
bevosita tadqiqot mavzusining xususiy metodlari sifatida balanslashtirish, hujjatlashtirish, schetlar tizimi va 
ikkiyoqlama yozuv, inventarizatsiya, baholash, moliyaviy hisobot tizimi metodlari qo‘llanildi.

N A T I J A L A R  ( R E S U LT S )
O‘zR FKning 55-moddasiga muvofiq: “Kreditorlar bilan hisob-kitob qilish tugaganidan keyin tugatuvchi 

tugatish balansini (yakuniy tugatish balansi – D.I.) tuzadi, uni yuridik shaxsni tugatish to‘g‘risida qaror qabul 
qilgan yuridik shaxs muassislari (ishtirokchilari) yoki organ tasdiqlaydi. Yuridik shaxsni tugatish to‘g‘risidagi 
qaror sud tomonidan qabul qilingan taqdirda, tugatish balansi yuridik shaxslarni davlat ro‘yxatidan o‘tkazuvchi 
organ bilan kelishilgan holda tasdiqlanadi” [1].

Tugatish massasini sotishdan olingan mablag‘lar hisobidan kreditorlar bilan hisob-kitoblar yoki korxona 
mol-mulklarini kreditorlarga topshirish jarayoni tugallanganidan so‘ng, yakuniy tugatish balansi tuziladi. Yakuniy 
tugatish balansining asosiy vazifalaridan biri aktiv(mol-mulk)lar sotilib va kreditorlik qarzlar so‘ndirilib bo‘linganidan 
so‘ng tugatish saldosini aniqlashdan iborat. Uning asosiy maqsadi korxona mulkdorlari va kreditorlari tomonidan 
ko‘rilgan zararlarni ko‘rsatishdir. Yakuniy tugatish balansining boshlang‘ich qoldiqlari oraliq balansining ma’lu
motlariga mos kelishi lozim. Bu o‘z navbatida, tugatish ishlarining natijadorligi ta’minlanganini bildiradi.

Yakuniy tugatish balansi ham, oraliq tugatish balansi kabi, yuridik shaxsning ta’sischilari (ishtirokchilari) 
tomonidan tasdiqlanadi va ro‘yxatga oluvchi organ (davlat soliq inspeksiyasi) bilan muvofiqlashtiriladi.

Yakuniy tugatish balansi davlat soliq inspeksiyasiga topshirilganidan so‘ng korxona soliq to‘lovchi sifatida 
hisobdan chiqariladi.

Yakuniy tugatish balansi ta’sischilar uchun foyda bilan chiqishi ham, zarar ko‘rilishi ham mumkin. Birinchi 
holatda ta’sischilar tugatishdan qo‘shimcha daromad olib, foyda ular o‘tasida taqsimlanadi, ikkinchi holatda 
esa, zararlar ustav kapitali (ta’sischilar ulushi) hisobidan (ularning ulushlariga mutanosib ravishda) qoplanadi.

Yakuniy tugatish balansi tugatilayotgan yuridik shaxsning barcha hisob-kitoblarni yakunlaganidan so‘ng, 
tugatish komissiyasi ta’sischilarga, ularning korxona ustav kapitalidagi ulushiga mutanosib taqsimlanadigan 
aktivlar summasini aks ettiradi.

Yakuniy tugatish balansi tuzilib, kreditorlar bilan barcha hisob-kitoblar yakunlanganidan so‘ng, korxonada 
qoladigan mol-mulklar dalolatnomaga asosan ta’sischilar o‘rtasida taqsimlanishi lozim. Dalolatnoma barcha 
ta’sischilar tomonidan imzolanadi. Lekin, avval taqsimlanadigan mol-mulklar summasini aniqlash zarur. Buning 
uchun tugatilayotgan korxonaning sof aktivlarini aniqlash (hisob-kitob qilish) va ularni ustav kapitali bilan solish
tirish zarur.

Sof aktivlarni hisoblash tartibi O‘zbekiston Respublikasi davlat aktivlarini boshqarish agentligi direktorining 
2020-yil 1-maydagi “O‘zbekiston Respublikasining yagona milliy baholash standartini tasdiqlash haqida”gi 
01/11-15/62-son buyrug‘i bilan tasdiqlangan, [O‘zbekiston Respublikasi adliya vazirligi tomonidan 2020-yil 
4-iyunda ro‘yxatdan o‘tkazilgan, ro‘yxat raqami 3239] “O‘zbekiston Respublikasining yagona milliy baholash 
standarti” [3] bilan belgilangan.

Eslatma: Sof aktivlar deganda xo‘jalik yurituvchi subyektning o‘z mablag‘lari bilan ta’minlangan uzoq muddatli va joriy 
aktivlarning qiymati, ya’ni xo‘jalik yurituvchi subyektning qarz majburiyatlaridan ozod bo‘lgan mol-mulk qiymati tushuni-
ladi. Ularning miqdori buxgalteriya balansi ma’lumotlari asosida belgilanadi - korxonaning aktivlari summasidan uning 
majburiyatlari summasi chegiriladi (balansning 400-satri ayiruv 770-satri).

Agar ustav kapitali sof aktivlardan kam bo‘lsa, u holda “shartli ustav kapitali” qolgan mol-mulklar qiymati 
hisobidan sof aktivlar darajasiga yetkaziladi.

1.	 Agar tugatish balansining ma’lumotlariga ko‘ra korxona tasarrufida qoladigan foyda aniqlansa, u holda 
bunday sof foydani buxgalteriya hisobida quyidagicha aks ettirish tavsiya etiladi:

■	 Debet 9910 “Yakuniy moliyaviy natija” scheti;
■	 Kredit 8710 “Hisobot davrining taqsimlanmagan foydasi (qoplanmagan zarari)” scheti.
Ushbu sof foyda ta’sischilar qaroriga ko‘ra tugatilayotgan korxonaning ustav kapitaliga qo‘shilganida:
■	 Debet 8710 “Hisobot davrining taqsimlanmagan foydasi (qoplanmagan zarari)” scheti;
■	 Kredit 8330 “Pay va ulushlar” scheti.
2.	 Agar tugatish balansining ma’lumotlariga ko‘ra korxonada zarar hosil bo‘lsa, u holda bunday zarar 

ustav kapitali hisobidan qoplanishi, o‘tgan yillarning qoplanmagan zararlari esa hisobot yilining qoplan-
magan zarari tarkibiga o‘tkazilishi tavsiya etiladi:

■	 Debet 8710 “Hisobot davrining taqsimlanmagan foydasi (qoplanmagan zarari)” scheti;
■	 Kredit 8720 “Jamg‘arilgan foyda (qoplanmagan zarar)” scheti.
Hisobot yilining qoplanmagan zarari summasining ustav kapitali hisobidan qoplanishini buxgalteriya hisobi 

schetlarida quyidagicha aks ettirishni tavsiya etamiz:
■	 Debet 8330 “Pay va ulushlar” scheti;
■	 Kredit 8710 “Hisobot davrining taqsimlanmagan foydasi (qoplanmagan zarari)” scheti.
Shunday qilib, tugatilayotgan korxonaning ta’sischilari o‘rtasida taqsimlanishi lozim bo‘lgan ustav kapi-

talining haqiqiy summasi aniqlanadi.
3.	 Tugatilayotgan korxonaning ta’sischilariga to‘lanadigan summaning hisoblanishini buxgalteriya hisobi 

schetlarida quyidagicha aks ettirishni tavsiya etamiz:
■	 Debet 8330 “Pay va ulushlar” scheti;
■	 Kredit 4610 “Ustav kapitaliga ta’sischilarning ulushlari bo‘yicha qarzi”.
Tugatilayotgan korxonaning mol-mulklarini ta’sischilar o‘rtasida taqsimlash uchun dalolatnoma tuzilib, 

kimga nima, qancha summada va qachon berilganligi ko‘rsatiladi.
Dalolatnoma korxonaning barcha ta’sischilari tomonidan imzolanib, ularga berilgan ulushlari (turlariga 

qarab) quyidagicha aks ettiriladi:
■	 Debet 4610 “Ustav kapitaliga ta’sischilarning ulushlari bo‘yicha qarzi”;
■	 Kredit 5010 “Milliy valyutadagi pul mablag‘lari”, 5110 “Hisob-kitob scheti” va boshqa schetlar.
Agar kreditorlar bilan to‘liq hisob-kitob qilish uchun korxonaning mol-mulklari yetmasa, u holda kredi-

torlarning qondirilmagan talablari summasi tugatish balansida ko‘rsatiladi.
Agar bankrot-korxonaning oraliq tugatish balansidagi mol-mulklar (tugatish massasi) kreditorlar to‘liq 

hisob-kitob qilishga yetarli bo‘lmasa, oraliq tugatish balansida kreditorlarning qondirilmagan talablari ko‘lami 
to‘g‘risidagi axborotlar keltiriladi.

Yakuniy tugatish balansining aktivida hech qanday ko‘rsatkichlar bo‘lmaydi, chunki barcha mol-mulklar 
(tugatish massasi) sotilgan yoxud hisobdan chiqarilgan va debitorlik qarzlar undirilgan bo‘lishi lozim. Yakuniy 
tugatish balansining passiv moddalari bo‘yicha faqat kreditorlarning qondirilmagan talablari va korxona mulk-
dorlarining ko‘rgan zararlari aks ettiriladi (1-jadval).

1-jadval: Yakuniy tugatish balansi [“Invest-plyus” AJ 25-aprel 2023-y. (ming. so‘m)]

Aktiv satr 
kodi

ming 
so‘m Passiv satr 

kodi
ming 
so‘m

I. Uzoq muddatli aktivlar I. O‘z mablag‘lari manbalari
Asosiy vositalar - Ustav kapitali -

Nomoddiy aktivlar - Qo‘shilgan kapital -

Tugallanmagan qurilish - Rezerv kapitali -

Taqsimlanmagan foyda (qoplanmagan zarar) ?

Tugatish davri uchun taqsimlanmagan foyda 
(qoplanmagan zarar) ?

1-bo‘lim jami - 1-bo‘lim jami ?

II. Joriy aktivlar II. Majburiyatlar
Tovar-moddiy zaxiralar, jami - Uzoq muddatli majburiyatlar -

 sh. j.: xom ashyo va materiallar - Qarzlar va kreditlar -

tayyor mahsulot - Qisqa muddatli majburiyatlar -

tugallanmagan ishlab chiqarish - Birinchi navbatda -

Debitorlik qarzlari - Ikkinchi navbatda -

sh. j.: moliyaviy ahvoli yomon 
korxonalarning debitorlik qarzlari - Uchinchi navbatda ?

moliyaviy qo‘yilmalar - To‘rtinchi navbatda ?

pul mablag‘lari - Beshinchi navbatda ?

- Boshqa kreditorlar

2-bo‘lim jami - 2-bo‘lim jami ?

Balans 0 Balans 0

Barcha o‘zaro hisob-kitoblar amalga oshirilganidan so‘ng tugatish komissiyasi korxonaning bankdagi hisob-
kitob schetini yopadi. Buning uchun bankka korxonani tugatish to‘g‘risidagi qarorning nusxasi ilova qilingan 
holda, uning hisob-kitob schetini yopish to‘g‘risidagi iltimosnoma-xat taqdim etiladi. Schetni yopish chog‘ida 
vakolatli bank bu haqda ma’lumotnoma beradi va bankrot-korxonani tugatish kartochkasiga belgi qo‘yadi.

Shundan so‘ng davlat soliq inspeksiyasi (DSI)ga, yakuniy tugatish balansi va davlat boji to‘langanligi 
to‘g‘risidagi kvitansiya ilova qilingan holda, tugatish uchun ariza beriladi (bankdagi hisob-kitob scheti yopil-
ganidan so‘ng 10 kundan kechikmasdan).

“Tadbirkorlik subyektlarini davlat ro‘yxatidan o‘tkazish tartibi to‘g‘risidani Nizom”ga muvofiq, hujjatlar top-
shirilgan kundan boshlab besh kun ichida yuridik shaxsni tugatish ishlari yakunlangan hisoblanadi. Yuridik 
shaxsning tugatilganligi, uning o‘z moliya-xo‘jalik faoliyatini to‘xtatganligi va bu haqda Yuridik shaxslarning 
yagona davlat reyestri(YUSHYADR)ga yozilganidan keyin tan olinadi.

O‘zR SKning 79-moddasiga muvofiq: “Yuridik shaxs tugatilganda hisob hujjatlari tegishli davlat arxiviga 
qonunchilikda belgilangan tartibda topshiriladi” [2].

X U L O S A L A R  ( C O N C L U S I O N S )
Shunday qilib, yuridik shaxslarni tugatishning normativ-huquqiy ta’minotini, xususan O‘zbekiston Respub-

likasi Fuqarolik kodeksi, “To‘lovga layoqatsizlik”gi qonunining tegishli qoidalari, shuningdek qonunosti normativ 
hujjatlar va boshqa tashkiliy-farmoyish hujjatlarni tadqiq qilish natijalari shuni ko‘rsatdiki:

●	 ularda dastlabki, oraliq va yakuniy tugatish balanslarining aniq ta’riflari hamda ularni tuzish uslublari 
(tartibi) keltirilmagan. Shuningdek, oraliq tugatish balansini tuzishda uning aktivi (tugatish massasi)ni 
va passivini shakllantirish algoritmi uslubiy jihatdan ta’minlanmagan;

●	 tugatish balanslarini (dastlabki, oraliq, yakuniy) tuzishning normativ-huquqiy va ilmiy-uslubiy ta’minotini 
hamda amaliyotini tadqiq qilish natijasida uni takomillashtirish zarurligi to‘g‘risidagi xulosaga keldik. 
Oraliq tugatish balansining maxsus shakli odatdagi davriy balanslardan ham shaklan, ham mazmunan 
farq qiladi. Oraliq tugatish balansini tuzishning umumiy qoidalari shakllantirildi, shuningdek u dastlabki 
va yakuniy tugatish balanslari o‘rtasidagi o‘zaro bog‘liqlikni ifodalaydi. Oraliq tugatish balansining aktivi 
va passivi bo‘yicha ko‘rsatkichlarni guruhlash, davriy balans ko‘rsatkichlarining guruhlanishidan farq 
qiladi. Bu esa korxonaning tugatilish chog‘idagi moliyaviy ahvoli to‘g‘risida ma’lumotlar shakllantirilishini 
ta’minlaydi.

●	 va nihoyat, yakuniy tugatish balansining shakli ham taklif qilinib, u tugatish ishining yakunlari, jumladan, 
kreditorlarning qondirilmagan talablari to‘g‘risidagi axborotlarni ham aks ettiradi.

Foydalanilgan adabiyotlar ro‘yxati:
1.	 O‘zbekiston Respublikasi Fuqarolik Kodeksi, https://lex.uz/docs/111189
2.	 O‘zbekiston Respublikasi Soliq Kodeksi. https://lex.uz/docs/4674902
3.	 O‘zbekiston Respublikasi Davlat aktivlarini boshqarish agentligi direktorining 2020-yil 1-maydagi 01/11-15/63-son 

“O‘zbekiston Respublikasining yagona milliy baholash standartini tasdiqlash haqida”gi buyrug‘i. O‘zbekiston Respub-
likasi Adliya vazirligi tomonidan 2020 yil 4 iyunda ro‘yxatdan o‘tkazildi, ro‘yxat raqami 3239. https://lex.uz/docs/4842496

4.	 Azimov S.S. O‘zbekiston Respublikasida bankrotlik amaliyotini tadqiq etish orqali amaldagi mavjud muammolarni 
yechimi bo‘yicha takliflar. Proceedings of International Conference on Modern Science and Scientific Studies, France. 
19th February, 2023. econferenceseries.com, 9-15 pages.

5.	 Azimov S.S. Bankrotlik amaliyoti va uning amaldagi holati bo‘yicha mavjud muammolar va ularning yechimlari. O‘zbeki-
stonda fanlararo innovatsiyalar va tadqiqotlar ilmiy jurnali. 12-son.

6.	 Islamov K.S. To‘lovga qobiliyatsiz (bankrot) korxonalarni tugatish va umidsiz soliq qarzini hisobdan chiqarish mex-
anizmini takomillashtirish tartibi. Iqtisodiy taraqqiyot va tahlil ilmiy electron jurnali, 5-son. 2023-yil, sentabr.

